
॥ શ્રીગણેશાય નમઃ ॥
કામઃ કરપુટં કૃત્વા  ત્યક્ત્વા શસ્ત્રાદિકં પુરઃ ।
વિકટં પ્રણનામાથ હર્ષયુક્તસ્વભાવતઃ ॥ ૩૨॥
પ્રણમ્ય પૂજયામાસ પુનર્યત્નેન વિઘ્નપમ્ ।
તુષ્ટાવ ભક્તિસંયુક્તોઽસુરઃ કામો ગજાનનમ્ ॥ ૩૩॥
કામાસુર ઉવાચ -

નમસ્તે વિકટાયૈવ ગણેશાય પરાત્મને ।
સર્વપૂજ્યાય સર્વેશ! દેવાસુરમયાય ચ ॥ ૩૪॥
અનન્તમાયયાયુક્ત! બ્રહ્મભૂતસ્વરૂપિણે ।
ગજાનનાય હેરમ્બ! દેવેશાય નમો નમઃ ॥ ૩૫॥
શૂર્પકર્ણાય વિઘ્નાનાં ચાલકાય નમો નમઃ ।
ભક્તાનાં વિઘ્નહર્તે તે હ્યભક્તાનાં વિનાશિને ॥ ૩૬॥
સ્વાનન્દવાસિને તુભ્યં યોગાકારસ્વરૂપિણે ।
યોગિભ્યઃ શાન્તિદાત્રે તે યોગેશાય નમો નમઃ ॥ ૩૭॥
અનામયાય સર્વાદિપૂજ્યાય જ્યેષ્ઠરૂપિણે ।
જ્યેષ્ઠેભ્યઃ પદદાત્રે તે જ્યેષ્ઠરાજાય વૈ નમઃ ॥ ૩૮॥
સિદ્ધિબુદ્ધિપ્રદાત્રે ચ સિદ્ધિબુદ્ધિવિહારિણે ।
સિદ્ધિબુદ્ધિસ્વરૂપાય ગણાનાં પતયે નમઃ ॥ ૩૯॥
ત્રિનેત્રાય નમસ્તુભ્યં ચતુર્બાહુધરાય  ચ ।
લમ્બોદરાય બ્રહ્મેશ! બ્રહ્મણાં પતયે નમઃ ॥ ૪૦॥
દેવાનાં પાલકાયૈવ દૈત્યેભ્યો વરદાયિને ।
સર્વેષાં સમભાવાય ઢુણ્ઢિરાજાય  તે નમઃ ॥ ૪૧॥

વિષ્ણુપુત્રાય શમ્ભોશ્ચ શક્તેઃ પુત્રાય કાશ્યપ! ।
વરેણ્યસૂનવે સર્વમાત્રે પિત્રે નમો નમઃ ॥ ૪૨॥
કિં  સ્તૌમિ ત્વાં ગણાધીશ! યત્ર યોગીન્દ્રમુખ્યકાઃ ।
વેદાદયો વિશેષેણ શાન્તિં  પ્રાપ્તાઃ સ્વભાવતઃ ॥ ૪૩॥
માયાસુખં વિશેષેણ ભ્રાન્તિદં સર્વજન્તવે ।
ત્યક્ત્વા તલ્લભ્યસે નાથ! ભક્ત્યા વિકટયા પ્રભો! ॥ ૪૪॥
અશાન્તં માયયા યુક્તં ચિત્તં ભ્રાન્તિયુતં સદા ।
વિકટે શાન્તિમાપન્નમતસ્ત્વં વિકટો મતઃ ॥ ૪૫॥
એવં સંસ્તુવતસ્તસ્ય ભક્ત્યા રોમોદ્ગમોઽભવત્ ।
કામાસુરો નનર્તાઽસૌ રુદ્ધકણ્ઠો મહાયશાઃ ॥ ૪૬॥
(ફલશ્રુતિઃ ।)
ભક્તિયુક્તં મનસ્તસ્ય દૃષ્ટ્વા તં વિકટોઽવદત્ ।
વરં વરય કામ ત્વં દાસ્યામિ મનસીપ્સિતમ્ ॥ ૪૭॥
ત્વાં હન્તું ક્રોધયુક્તોઽહં સમાગતો ન સંશયઃ ।
અધુના ન હનિષ્યામિ શરણાગતમાદરાત્ ॥ ૪૮॥
ત્વયા કૃતમિદં સ્તોત્રં સર્વકામપ્રદં ભવેત્ ।
શ‍ૃણ્વતે પઠતે ચૈવાન્તે સ્વાનન્દપ્રદાયકમ્ ॥ ૪૯॥
એવં ગણપતેર્વાક્યં શ્રુત્વા કામાસુરશ્ચ તમ્ ।
પ્રણમ્ય હર્ષસંયુક્તો જગાદ દ્વિરદાનનમ્ ॥ ૫૦॥
ઇતિ કામાસુરેણપ્રોક્તા વિકટસ્તુતિઃ સમાપ્તા ।
- ॥ મુદ્ગલપુરાણં ષષ્ટઃ ખણ્ડઃ । અધ્યાયઃ ૩૫ । ૬.૩૫ ૩૪-૫૦॥

- .. mudgalapurANaM ShaShTaH khaNDaH . adhyAyaH 35 . 6.35 34-50..

